
Devaih Krita Antarmaya Stuti

దేవైః  కృతా అన్తర్మాయాస్తుతిః

దేవా ఊచుః -
శ్రీశక్తిః   పావనీ తాన్తు పుష్టిం  పరమనిష్కలామ్ ।
వయం స్తుమో మహాభక్త్యా మహదవ్యక్తరూపిణీమ్ ॥౯॥
శివాం శివకరీం శుద్ధాం  స్థూలాం  సూక్ష్మాం పరావరామ్ ।
అన్తర్విద్యామవిద్యాఖ్యాం ప్రీతిమేకాగ్రయోగనీమ్   ॥ ౧౦॥
త్వం మేధా త్వం ధృతిస్త్వం హ్రీస్త్వమేకా   సర్వగోచరా ।
త్వం దీధితిః సూర్యగతా సుప్రపఞ్చప్రకాశినీ   ॥ ౧౧॥
యాతు బ్రహ్మాణ్డసంస్థానం    జగద్బీజేషుయా జగత్ ।
ఆప్యాయయతి బ్రహ్మాదీంస్తమ్బాన్తాన్  యా త్వమాపగా ॥ ౧౨॥
య ఏకః సర్వజగతాం ప్రాణభూతః  సదాగతిః ।
దేవానాఞ్చ య ఆధారః స నభస్వాంస్తవాంశకః ॥ ౧౩॥
ఏవం విసారి యత్తేజః సర్వత్రైవ  సమిధ్యతే ।
తత్తే రూపం జగద్బీజం బహుధా యచ్చ దృశ్యతే ॥ ౧౪॥
యాబ్రహ్మలోకపాతాలసాన్తరాలగతా  సదా ।
సా త్వం వియన్మధ్యబహిర్బ్రహ్మాణ్డస్య  చ సర్వతః ॥ ౧౫॥
అచలాచలచక్రేణ  యన్త్రితా యా ప్రపఞ్చసూః  ।
జగద్ధాత్రీ  లోకమాతా సా చ త్వం మాధవీ క్షితిః ॥ ౧౬॥
త్వం బుద్ధిస్త్వం   తద్విషయా త్వం మాతా ఛన్దసాం  గతిః ।
గాయత్రీ త్వం వేదమాతా త్వం సావిత్రీ సరస్వతీ ॥ ౧౭॥

త్వం మాతా సర్వజగతాం త్వం త్రయీ  కామరూపిణీ ।
త్వం హి నిద్రాస్వరూపేణ  ప్రాణినో  నిర్జరాదయః  ।

యే స్వర్గాద్యోకసః  సర్వాన్ సుఖయన్తీ ప్రమోహసి  ॥ ౧౮॥
త్వం లక్ష్మీః పుణ్యకర్త్రీణాం  పాపినాం త్వం హియాతనా ।

తథా నీతిభృతాం శ్రీశ్చ  సుఖదానైశికీ  ధృతిః ॥ ౧౯॥
త్వం శాన్తిః సర్వజగతాం త్వం కాన్తిశ్చన్ద్రగోచరా  ।
త్వం ధాత్రీ సర్వభూతానాం లక్ష్మీస్త్వం విష్ణుమోహినీ  ॥౨౦॥
త్వం తత్త్వరూపాభూతానాం పఞ్చానామపి సారకృత్ ।
త్వం త్రిలోకీ  మహామాయా త్వం నీతిర్మోహకారిణీ ॥౨౧॥
సంసారచక్రేష్వారోప్య  సర్వభూతం మహేశ్వరః ।
భ్రామయన్నస్తి  చ యథా సా త్వం మాయా మహేశ్వరి ॥౨౨॥
జయన్తీ జయయుక్తానాం హ్రీర్విద్యా  నీతిరుత్తమా ।
గీతిస్త్వం సామవేదస్య గ్రన్థిస్త్వం    యజుషాం హుతిః ॥౨౩॥
సమస్తగీర్వాణగణస్య శక్తిస్తమోమయీ   సత్త్వగుణైకదృశ్యా  ।
రజఃప్రపఞ్చానుభవైకకారిణీ  యా న స్తుతా భవ్యకరీహ సాస్తు ॥౨౪॥
సంసారసాగరకరాలతరఙ్గదుఃఖనిస్తారకారితరణిశ్చితిరీతిహీనా  ।
యాష్టాఙ్గరూపపరపావనకేలిగీతవిక్షేపకారిణీ   గిరౌ ప్రణనామ  తాం వై ॥౨౫॥
నాసాక్షివక్త్రభుజవక్షసి  మానసే చ

ధృత్వా సుఖాని విదధాతి సదైవ  జన్తోః ।
నిద్రేతి  యాతి సుభగా జగతీభవానాం

సా నః ప్రసీదతు  ధృతిస్మృతివృత్తిరూపా ॥౨౬॥
సృష్టిస్థిత్యన్తరూపా   యా సృష్టిస్థిత్యన్తకారిణీ    ।
సృష్టిస్థిత్యన్తశక్తిర్యా     సా మాయా నః ప్రసీదతు  ॥౨౭॥
ఇతి కాలికాపురాణే చతుర్వింశాధ్యాయాన్తర్గతా

దేవైః  కృతా అన్తర్మాయాస్తుతిః సమాప్తా ।

